
Þess. 5. 16 – 24: Verið ætíð glöð. Biðjið án afláts. Þakkið alla hluti því að það er vilji Guðs með ykkur í Kristi Jesú. Slökkvið ekki andann. Fyrirlítið ekki spádómsorð.Prófið allt, haldið því sem gott er. En forðist allt illt í hvaða mynd sem er. En sjálfur friðarins Guð helgi yður algerlega og andi yðar, sál og líkami varðveitist alheil og vammlaus við komu Drottins vors Jesú Krists. Trúr er sá er yður kallar, hann mun koma þessu til leiðar.
Verið velkomin til Leikmannastefnu 2009. Þakka ykkur fyrir að leggja ykkar krafta að mörkun í starfi kirkjunnar á vettvangi sókna og safnaða, prófastsdæma, Kirkjuþings. Það er ómetanlegt. 

Stystu vers Biblíunnar eru þessi: „Verið ætíð glöð.” Og svo næsta:„Biðjið án afláts.” Síðan kemur þriðja hvatningarorðið: „Þakkið alla hluti, því að það er vilji Guðs með ykkur í Kristi Jesú.”  Gleðjist! Biðjið! Þakkið! Þó má allt eins segja að þetta séu allra lengstu versin, vegna þessa „ætíð” og „án afláts” Það er endalaust, og svo þakklætið, sem á að umlykja alla hluti, og það er býsna mikið sagt. 

Þetta getur sem sagt virst óendanlega þung krafa. 

Við vitum að Páll postuli talaði af eigin reynslu. Hann hafði eftir mikil vonbrigði og þrengingar og baráttu náð þeim djúpum þar sem gleðin dvelur og er allt í öllu. Það er samfélagið við Krist.   

Það eru erfiðir tímar. Mörgum, æði mörgum er ekki gleði í huga. 

Spurt er hvað er kirkjan að gera í kreppunni? Hvað segir kirkjan? Þjóðkirkjan er með á annað hundrað starfsstöðvar um allt land, presta sína, kirkjur, starfslið þeirra. Á vef kirkjunnar er að finna upplýsingar um það sem er í boði á vettvangi sóknanna. Þar er líka mikill fjöldi prédikana, pistla, erinda, íhuguna fjölmargra presta og guðfræðinga sem fjalla um málefni dagsins og varpa ljósi hins kristna boðskapar á þau. Sjónvarp kirkjunnar er líka að finna á vefnum. Við þurfum að nýta vefinn og þau samskiptaúrræði sem tiltæk eru til að koma boðskapnum á framfæri og minna á það sem kirkjan hefur í boði, bæn, trúariðkun, fræðsla, samfélag. Starf kirkjunnar er afar fjölbreytt. Við þurfum að halda því starfi á lofti betur en nokkru sinni fyrr og vanda okkur betur í því sem við gerum best. Ég hef trú á því sem Þorsteinn skáld Valdimarssonar sagði: „Að endingu standa sig þeir einu sem vanda sig frá upphafi í því sem er innan handar að standa sig í!“

Þjóðkirkjan kann að takast á við krísur og áföll í lífi einstaklinga og samfélags. Við verðum alltaf að muna hvað það er sem við höfum þar fram að færa, sem kirkja. Við erum ekki sérfræðingar, en við höfum annað fram að bjóða.  Víða tók kirkjan frumkvæði að því að ná saman þeim aðilum á vettvangi samfélagsins, opinberum stofnunum, frjálsum félagasamtökum, sem hafa með fólk og aðstoð og líknarþjónustu að gera. Það hefur verið afar mikilvægt, og sýnt sig að oft er kirkjan eini aðilinn sem getur haft slíkt frumkvæði. Þar kemur í ljós styrkur Þjóðkirkjunnar ekki aðeins á grundvelli styrkrar hefðar og sögu, heldur ekki síst vegna þess hvernig hún hefur leitast við á undanförnum árum að styrkja fagmennsku í vinnubrögðum ekki síst andspænis slysum og áföllum. 
Okkur er mikilvægt að muna að við þurfum að gæta þess að hafa úthald, því þetta er löng leið sem framundan er, brött og erfið leið, þolgæðis er þörf og þrautsegju til að endast. 
Ég skrifaði sóknarnefndum í vetur og hvatti til þess að gætt yrði aðhalds í rekstri, nýframkvæmdum slegið á frest og fjárfrekum viðhaldsframkvæmdum, en ekki dregið úr grunnþjónustunni. Það er afar mikilvægt! Við verðum að standa okkur enn betur nú en nokkru sinni einmitt í helgihaldi, í kyrrðar og bænastundum, í opnum húsum, í foreldramorgnum og í barna og unglingastarfi. Þarna er þakklátasta starf kirkjunnar, og þar megum við alls ekki klikka nú!! Ég vil brýna alvarlega fyrir ykkur, fulltrúar sóknanna í landinu að leita allra leiða til að tryggja það að sú þjónusta verði ekki skert.
Leikmannastefna um fjalla um stefnumörkun þjónustu þjóðkirkjunnar. Við höfum verið að vinna að því um hríð að treysta innviði kirkjunnar og skerpa sýn hennar.  Það er svo mikilvægt umfram allt á tímum eins og þessum, þegar allt er í óvissu og margar grunnstoðir samfélagsins bifast og bresta, að þjóðkirkjan viti fyrir hvað hún stendur og hvernig hún ætlar að haga starfsemi sinni. Við þurfum að geta gert grein fyrir okkur sjálfum: Hvað eru aðalatriði þjónustunnar? Hvað má alls ekki vanta? Hvaða kröfu eiga sóknarbörnin á hendur kirkjunni? 
Við berum vissan kvíðboga fyrir því hvernig óhjákvæmilegur niðurskurður bitnar á Þjóðkirkjunni og þjónustu hennar. Það verður gríðarleg áskorun á okkur öll. Og ekki síður er umræðan um væntanlegt stjórnlagaþing og stöðu kirkjunnar og hinna kristnu gilda í væntanlegri stjórnarskrá. Þar verðum við sannarlega að halda vöku okkar og fylgjast vel með þróun mála. Vonglöð, minnug orða postulans: „Verið ætíð glöð! Biðjið án afláts. Þakkið alla hluti...“ 

 Kirkjan stendur fyrir lífsgæði, lífsþrótt og von í samfélaginu, lífsgæði sem felast í mannlegu samneyti, góðvild og gleði, umhyggju og kærleika. Svo erfiðara verði fyrir óttann að festa rætur og illskuna að ná fótfestu. Gleðin, bænin, þakklætið. Látum það bera uppi iðkun kirkjunnar. 
En sjálfur friðarins Guð helgi yður algerlega og andi yðar, sál og líkami varðveitist alheil og vammlaus við komu Drottins vors Jesú Krists. Trúr er sá er yður kallar, hann mun koma þessu til leiðar.

